
|| shrI ||  

atha shrI trivikramapaMDitAchAryasuta shrI nArAyaNapaMDitAcAryavirachitaH  

|| SrI madhvavijayaH || 

5. paMchamaH sargaH  

vEdAMtavidyAnijarAjyapAlane saMkalpyamAnO guruNA garIyasi |  

adabhracEtA abhiShicyate purA sa vAribhirvArijapUritairatha || 5.1 ||  

 

AnaMdarUpasya parasya pAtra dhIH AnaMdasaMdAyisushAstrakRut sa yat |  

AnaMdatIrthEti padaM gurUditaM babhUva tasyAtyanurUpa rUpakam || 5.2 ||  

 

kadAcidatrOpayayau yatiH sakhA gOviMdabuddhErbahushiShyasaMvRutaH  

amuShya shiShyA anumAnashikShitAH tadA&jigIShan gurubuddhimuddhatAH || 5.3 ||  

 

bhidA susAdhyEtyanumAnamatra taiH prAyujyatA&shu pratipakShabhIShaNam  

akhaMDayad vyaktamakhaMDa dhIridaM sa pakShadakShaH phaNinaM virADiva || 5.4 
||  

 

athApi mithyA vimataM matatvatO vivAda nirmukta vadityavAdi taiH |  

anEna satyaM vimataM matatvatO yathA ghaTAdItyanumA nyagadyata || 5.5 ||  

 

hEtOrativyAptiravAdi tairyadA sakautukaistUrNamasAvavismayaH |  

na shuktirUpyAdi mataM yadanyathA mataM tadityAdi vadan jigAya tAn || 5.6 ||  

tattvE&pyatattvE vimatE&numAM vadan tadapratiShThAM pratipAdukaH svayam |  

vijitya vishvAn vidUShaM sabhAsvasau jagAma nAmnA&pyanu mAna tIrthatAm || 5.7 ||  

 

samastavAdIMdragajaprabhaMgadaH carannavanyAM pratipakShakAMkShayA |  

vEdadviShAM yaH prathamaH samAyayau sa vAdisiMhO&tra sabuddhisAgaraH || 5.8 ||  

 

tasyOrudurgarvavatO jigIShayA nishAtamAdatta mukuMdadhIrdrutam |  

svashiShyahastEna maThAMtarEShudhEH supakShadakShaM sukhatIrthamArgaNam 
|| 5.9 ||  

 

jaitraM prajij~jAsu kutUhalAkulaM nRuNAM kulaM pratvaritaM nishAmayan |  

avaMdatOpEtya guruM gariShThadhIH sa rUpyapIThAyatanOttamasthitam || 5.10 ||  

 

sa vAdisiMhasya giraM garIyasIM akhaMDayat paMDitamaMDalAMtarE |  

tIkShNEna vAkyEna mitEna vEginA gadAM sharENEva vishAradO muhuH || 5.11 ||  

 

asAvasUyan dvinavaprakAratO vyacIkl pat kaMcidathArthamuccakaiH |  

jagadvijEtushca jayE sasaMshayaH tAvajjanO&jAyata pUrNacEtasaH || 5.12 ||  

 

vikalpakoTIratha khaMDayan drutaM rEjE&dhikaM smEramukhO bRuhanmatiH |  

tamastatIrvA dyumaNirvishuddhayA gavA shritO viShNupadaM sadAspadam || 5.13 ||  

 

agAdhamAtmanyativElamuddhataM tiraskRutAshEShasarasvatItatim |  

kAmaM mahAmAnasakuMbhasaMbhavO laghUcakArEtyapi buddhisAgaram || 5.14 ||  

shva Eva vAdO&stviti vAdinau khalau adyOttaraM bhAti yadIryatAmiti |  

madhvE bruvANE&mata tau jitau janaH sa nishcikAyApi nishApalAyanAt || 5.15 ||  

 

buddhyabdhinA vAdivarENa cA&rjitAM jayashriyaM bhUparivartinA cirAt |  

ahO muhUrtAdayamaprayatnavAn avAptavAnityativismitaM janaiH || 5.16 ||  

 

vyAkhyAn kadAcinmaNimadvinirmitaM bhAShyaM janaistarkavishAradairvRutaH |  

uvAca vAcaM parihAsahAsavAn sammOdatIrthaH suramOdadAyinIm || 5.17 ||  

 

satsUtrabhAvE pravicAritE pRuthag bhAShyAbhisaMdhau ca vishuddhabuddhibhiH |  

nigRuhya gUDhAgrahamugramEtayOH mAnyO&nvayO&nyOnyamahO na dRushyatE || 
5.18 ||  

 

iti bruvANE pratipAdayatyalaM bhAShyE&tra doShAn prabalAn muhurmuhuH |  

tasmiMstu vismEradhiyO&pi yatnatO na sthEyasaH paryaharannimAnamI || 5.19 ||  

 

nanvasya sUtrasya parO&rtha ucyatAM yad bhAShyamAtraM bhavatA nirasyatE |  

bhavAdRushairyaH kavibhirna dUShyatE kathaMcanEtyUcurimE vacasvinaH || 5.20 ||  

 

akliShTashabdAnvayamESha saMbhavat sUtrArthamuccairvacanaM tadA&&dadE |  

mAnIkRutAmnAyayutasmRuti kShaNAd EShyatkathA tAMDavasUtradhArakam || 5.21 ||  

bubhutsayA matsaravarjitAn janAn samatsarAn vA vijigIShayA&&gatAn | 
shrutapravINAnatitArkikAn muhuH bhaMgyA&nayA bhaMgamupAninAya saH || 5.22 ||  

kadAcidEnaM pratigamya saumyadhIH sa madhyagEhAryavaraH prasEdivAn |  

hEtoH kutashcid vimanIkRutO&pyahO guNAbdhilubdhaH sujanaH prasIdati || 5.23 ||  

 

tEjO&mRutaM naMdanagAtrapAtragaM nEtrAMjalibhyAmapibat sadA&vyayam |  

vidyAsudhAM cAsya vacOmahAghaTE pUrNAmasau karNapuTEna paMDitaH || 5.24 ||  

 

lIlAvivAdE guruNA jagadgurOH prasaMgatastatra ca tAdRushE sati |  

sUtrArthaviccEt kuru bhAShyamaMjasE tyAkShEpapUrvaM gururabhyadhAdimam || 
5.25 ||  

 

vidhAnamAtraM tadupAdadE tadA payO yathA&cChaM paramaH sa haMsarAT |  

tallInamAkShEpamupaikShatAphalaM vArIva saMtO hi guNAMshatOShiNaH || 5.26 ||  

 

vairAgyavaiyAtyasuvAktvapUrvakaiH yutO guNaiH pAramahaMsyabhUShaNaiH |  

jyEShThO yatiryO likucAnvayOdbhavaH taM bhUribhaktiH sa kadAcidabravIt || 5.27 ||  

 

virOdhi vEdAMtakRutAMtasaMpadAM bhAShyAdikaM cEdidamastu kA kShatiH |  

asmabhyamAcakShva vicakShaNOcitaM bhAvaM tu sUtrOpaniShadvivakShitam || 5.28 
||  

 

ityasya vAcA sharadEva bhAsitA yadA&khilAshAH shubhapUrNayA babhau |  

pramOdatIrthAnanacaMdracaMdrikA vyAkhyAbhidhA viShNupadaprakAshinI || 5.29 ||  

jEShyan kadAcit kila kAlapAlitAM dishaM prayAtO&cyutabuddhinA saha |  

samagradhIrmaMDitaviShNumaMgalaM viShNuM jaganmaMgalamAnanAma saH || 
5.30 ||  

 

bhikShApradAtrA&tra parIkShituM muhuH dattE prabhuktE kadaLIphalOccayE |  

anEna niryatnamavAryavismayaH tamAryavaryaM vijanE&vadad guruH || 5.31 ||  

 

bhikShAvasAnE dvishatAdhikaiH phalaiH vyUDhaiH prabhuktaiH paripUritE&pi tE |  

tanUdarE nAsti gariShThatA kathaM sucitta satyaM vadatAd bhavAniti || 5.32 ||  

 

aMguShThamAtraM jaTharapratiShThitaM jAjvalyamAnaM mama jAtavEdasam |  

nityaM hitaM vishvadahaM ca vitta taM vishvEshacEtA iti sO&bravIt tadA || 5.33 ||  

 

paryAkulAnEkasarasvatItatIn nyAyOpapannAn vividhArthasaMyutAn |  

atItya dEshAn samayAMshca cArudhIH asau jagAmAbhimatEna vartmanA || 5.34 ||  

 

svahELayA pAtitapArthivavrajAM dhIshuddhidAM kEraLabhUShaNAyitAm |  

payasvinIM prEkShya pathi dvijArcitAM sa bhAvinImasmaradatra caMDikAm || 5.35 ||  

 

tataH kramENa pracalannupEyivAn avaMdatEMdIvarasuMdaracChavim |  

aMbhOjanAbhaM sa bhujaMgashAyinaM shrIvallabhaM shrImadanaMtasatpurE || 5.36 
||  

 

vEdAMtasUtrANi kRutAMtavittamO vyAkhyAdasau shiShyagaNAya saMsadi |  

vilakShaNaM jIvagaNAd guNArNavaM brahmAcyutAkhyaM pratipAdayan muhuH || 5.37 
||  

 

aprAMshunUtnOpapadAdhivAsajaH sa saMkarO vairaparAyaNaH punaH |  

asUyayOcE&tra mahAnatikramaH sUtrArtha vAdO&kRutabhAShyakEshviti || 5.38 ||  

 

vadOttaraM bhAti yadIha kurmahE bhAShyaM kRutirnAsya hi daMDavAritA |  

jagadgurUNAmiti tAM gurOrgiraM janaH samastO&bhinanaMda sasmitAm || 5.39 ||  

 

prAj~jairmahApUruShasarvalakShaNaiH saMpannadEhO&yamitIritE prabhau |  

parE parasyApyatipInatAdRushaH sphi~gmAtrasaMshaMsanamEva cakrirE || 5.40 ||  

 

sphigdUShaNAni pratipAdayatyalaM saMpUrNasaMkhyE&sya tu lakShmaSAstrataH |  

taddaMDasaMkhaMDanasaMshravaM vyadhAt tadakShamO&sau prakRutirhi 
sA&satAm || 5.41 ||  

s 

nAtvA&tra tIrtheShvacirENa kanyakAtIrthE sutIrthE sukhatIrtha AplutaH |  

samudrasEtau ca nimajya viShNavE shrIrAmanAthAya namAScakAra saH || 5.42 ||  

 

tamAvrajaMtaM yativEShadhAriNaM daMDaM prakAshyaiSha hasannabhAShata |  

khaMDyEta daMDO yadi caMDa na tvayA tvaM paMDakO&paMDita vaMdhyavAgiti || 
5.43 ||  

 

lajjAnataH svArthamathArthayannasan upaikShyatAsau dvijanAyakaistadA |  

AnaMdayaMtaM vadanEMdunA jagat taM dvEShTi kaH prAj~jamihEti vAdibhiH || 5.44 ||  

yAyAH prasaktAH pariShatsu pUruShaiH vidyA vidagdhairvividhaiH samAgamE |  

sa tAsutAsu pratibhAtibhAsurO vidyAsu vidyAdhipatirjigAya tAn || 5.45 ||  

 

acAlyamAnaH saguruH sa cApalaiH asajjanAnAmabalIyasAmiha |  

uvAsa mAsAMshcaturO mahAmanAH siMhO guhAMtOpagataH shunAmiva || 5.46 ||  

 

shRuMgArasiMdhuM sa bhujaMgashAyinaM shrIraMgavAsaM kRutamaMgalaM satAm 
|  

amaMdadhIrdEvamavaMdatA&gataH kavErakanyAhimavAyusEvitam || 5.47 ||  

 

tatO nivRuttaH paramEva pUruShaM praNamya nAnAyatanEShu saMcaran |  

prakAshayan svAtishayAnamAnuShAn AshAmudIcIM prayayAvasau kramAt || 5.48 ||  

 

tatastatO vismitalOcanairnaraiH nirIkShyamANO&tisulakShaNAkRutiH |  

grAmOttamAn prApya payasvinItaTE vivEsha dEvAyatanaM sa kiMcana || 5.49 ||  

 

adhItya dharmENa ShaDaMgamAgamaM tadarthasaMvarNananirNayAnvitAH |  

prApurdvijEMdrAstamapUrvapUruShaM jij~jAsavaH suprathitaM jagattrayE || 5.50 ||  

 

susmitEndumaravindalocanaM svarNavarNamatibhadrabhAshaNam |  

vItabhUshamapi vishvabhUshaNaMtaM diDrkshuralamApatajjanaH || 5.51 ||  

 

vidyOrudyutidhIratArakatiraskArE pataMgAyitO  

durvAdIbhakutarkakuMbhadalanE siMhaprabarhAyitaH |  

lOlAlOkakalOkadRukkumudinI saMhlAdanE&bjAyitaH  

saMsanmaMDalamaMDanAyita uta svAnaMdatIrthO babhau || 5.52 ||  

 

|| iti shrImatkavikulatilaka trivikramapaMDitAcAryasuta  

nArAyaNapaMDitAcAryaviracitE shrImadhvavijayE  

AnaMdAMkitE paMcamaH sargaH || 

